
N Ä B U C H R Ä J E 
 
        Schnitzelbank 
 
 
Jitz höret mal schnäll mit ässe u suufe 
und tüet nümm lache, nümm schnure, nümm schnuufe. 
Jitz machet no d Ouge zue -  eh ja 
jitz heit dir ou es Grounding gha. 
 
        * 
Letscht Wuche han i a SCB dänkt 
u dr Mannschaft e Cumulus-Charte gschänkt. 
So chöi die ohni duurend z rammle              
nächscht Winter liechter Pünkt ga sammle.    
 
        * 
Jitz stuuchet dä si Merz doch zäme! 
Me muess sech z Bärn ja richtig schäme. 
Derby isch das halt - Gopfridstutz -                 . 
em Stapi si Form vo Umwältschutz.  
 
        * 
S Drive-in bim McDonald isch de Spitze, 
da chasch im Auto grad blybe sitze. 
Das isch no nüt, i de USA 
hei si scho s erschte Fly-in gha. 
 
        * 
We d im Stall de Chüeh tuesch Ländler spile, 
chasch dadermit meh Milch erzile. 
Und würdsch chly Gölä mal la loufe, 
chönntsch d Milch diräkt als Chäs verchoufe. 
 
        * 
Dr Adrian vo Guggisbärg 
isch z Bärn dr höchschti Gartezwärg. 
... Was wartet dir jitz no? Ja, das wär’s. 
Was dä dert schafft, das füllt ke Värs. 
 
        * 



Du steisch bir Post scho lang ir Schlange, 
mit em Päckli ir Hand und tuesch druf plange. 
Doch weisch nie, we de dranne bisch, 
öb d Filiale nid scho ufghobe isch.                    
        * 
Dr Bush, dä findt, är well in Sache 
Terrorbekämpfig vorwärts mache. 
Är gsäch jitz Glägeheit, är pack se 
Und wel chly Milzbrand umefaxe. 
        * 
Mi Bueb, wo sit churzem scho chly redt, 
chunnt i einer Früechi zu mir a ds Bett. 
Är faht a stürme, i cha mi nümm wehre: 
Är wett jitz ou gärn Früeänglisch lere. 
        * 
Jitz hei die nume wäg de Chole 
dr Schumi welle uf Wohle hole. 
I bi froh, wott dä nid  - das wär ja d Höchi, 
mir hätte jitz ou so ne Blocher ir Nechi. 
        * 
S Wankdorfstadion isch zämekracht. 
Am Bode ligt die ganzi Pracht. 
Eiim einzige Mascht hets nid ganz glängt. 
In Bärn, da heisst’s halt:  nume nid gsprängt. 
        * 
Wil dr Ospel & Co wider jette wette, 
tuet dr Bundesrat jitz d Swissair rette. 
Doch d Rettig harzet und drum wott er 
jitz ou no Hilf vom Harry Potter. 
                    * 
Won i z Nacht am drü i höchem Boge, 
dehei bi über d Schwelle gfloge, 
rüeft d Frou zue mir, es gilt o hie, 
vor jedem Flug muesch d Schueh abzieh. 
        * 
We s mi s nächscht mal z Nacht uf däre Schwelle 
In höchem Boge tuet überstelle 
Hoff i, es tät mr denn o glinge 
so geil wie dr Simon Ammann z springe. 
        * 
Uf em Sofa bin i geschter so 
richtig i ds Schnuufe und ds Röchle cho. 
Und all das wäg mym Schätzeli. 
Bim andere gnüegt es Brätzeli. 
        * 
Dä Gotthardbrand git mir fescht z dänke 
und tuet my Gedanke uf e Blocher länke. 
Ghör i de syni grossi Röhre, 
hoff i, är verbrönn sech ou mal d Schnöre.           
 
 *       *  * 

